
కాశీమజిలీ కథలు - తొమ్మిదవ భాగము







మార్పఁగలవని పలుకుచు నతనిఁ బెక్కుస్తోత్రములు చేసినది. దాని రాక కతం డంగీకరించెను. ఇరువురుం గలిసి పుళిందపురమున కరిగిరి.

అని యెఱింగించువఱకు వేళ యతిక్రమించినది. తరువాయి కథ పైమజిలీయం దిట్లు చెప్పఁ దొడంగెను.


180 వ మజిలీ

శ్రమణి కథ

ఆహా! దైవము జనుల నప్రయత్నమున నాపత్పరంపరలపాలు జేయుచుండును. శకుంతలోభంబునం జేసి తలిదండ్రులకుఁ దెలియకుండ మాయన్నను అశోకవతి వెనుక మహేంద్రపురంబున కనిపితిని. దారిలో జయపురంబున మధువర్మచే వాఁడు చెరసాలం బెట్టఁబడెనని యశోకవతి వార్త నంపినది. ఇప్పుడు నేనేమి చేయుదును? మాతండ్రి మృగములనిమిత్తము దూరారణ్యములకుఁ బోయెను ఈవార్త మాతల్లి కెఱింగించితినా నిత్యము వానికొఱకుఁ బరితపించుచుండుటం బట్టి డెందము పగిలి మృతినొందఁగలదు. వాఁడు నేఁడు వచ్చునో రేపు వచ్చునో యని గడియలు లెక్క పెట్టుకొనుచుండఁ బిడుగువంటి యీవార్త వచ్చినది. వాఁ డేమి యపరాధము జేసెనో, మధువర్మ యెందులకు జెఱసాలఁ బెట్టించెనో తెలియలేదు. మాతండ్రి యెప్పుడు వచ్చునో తెలియదు. అంతదనుక జాగు చేయుటకు నాడెందము తాళకున్నది. నేను స్త్రీచాపల్యంబున వాని సుఖముగా నింటికడఁ నుండనీయక యాపత్సముద్రములోఁ ద్రోచివైచితిని. అక్కటా! నామాట మిక్కిలి గారాముగా మన్నించు నాయనుఁగు సోదరుఁ డెట్టి చిక్కులం బడుచున్నాఁడోగదా? అని కంటఁ దడి వెట్టుచు నంతలో సీ! ఈ యమంగళకార్యమేల చేయవలయును? ఇది పౌరుషహీనుల విధానము. మహావీరపురుషవేషము ధరించి నే నానగరముఁ బోయి శత్రువుల నెట్లో వంచించి వాని విడిపించి తీసికొని వచ్చెదనని నిశ్చయించి పురుషవేషము వైచికొని యెవ్వరికిం దెలియకుండ నశ్వారూఢయై వేకువజామున బయలుదేరి యంతకుమున్ను బరులవలన దక్షణదేశమార్గము లన్నియు వినియున్నది కావున నొకదారిం బోవుచుండెను. 

ఆ పుళిందపుత్రిక త్రిభువనాశ్చర్యకరసౌందర్యవిరాజమాన తెల్లతామరలఁ బోలు సోగకన్నులతోఁ దళ్కులీను చెక్కులతో నక్కలికిమొగంబు పురుషవేషమున మఱియు ముద్దును మూటగట్టుచుండెను. దానింజూచి జయంతుఁడో, కంతుడో, వసంతుఁడో యని జను లద్బుతపడక మానరు.

ఆ చిన్నది దేశవిశేషములు వినుటయేకాని చూచి యెఱుంగదు. క్రమంబున నడవి దాటి తెరపిదేశములనడుమ జనుచుఁ గనంబడినవారి నాయాదేశ గ్రామ

"https://te.wikisource.org/w/index.php?title=పుట:కాశీమజిలీకథలు_-09.pdf/51&oldid=371146" నుండి వెలికితీశారు


					వర్గం: 	ఆమోదించబడ్డవి




				

			
			
		

		
			

		 ఈ పేజీలో చివరి మార్పు 2 నవంబరు 2021న 02:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

